
4 mart 2026-cı il tarixində Ma­
liyyə Monitorinqi Xidmətinin 
İnzibati binasında iqtisadi is­
lahatların dərinləşməsi və ma­
liyyə sisteminin şəffaflaşdırıl­
ması istiqamətində mühüm 
əhəmiyyət kəsb edən “Hesa­
batlılıq və Audit: Cinayət yolu 
ilə əldə edilmiş əmlakın leqal­
laşdırılmasına və terrorçu­
luğun maliyyələşdirilməsinə 
qarşı mübarizə” adlı kitabın 
təqdimat mərasimi keçirilib.
Mərasimi giriş sözü ilə açan 
Maliyyə Monitorinqi Xidmə-
tinin İdarə Heyətinin sədri 
Zaur Fətizadə Azərbaycanın 
beynəlxalq maliyyə sistemin-

də etibarlı tərəfdaş statusunu 
möhkəmləndirdiyini diqqətə 
çatdırıb. Z.Fətizadə Avropa 
Şurasının MONEYVAL Komi
təsi tərəfindən Azərbaycanın 
ƏL/TMM sisteminin 2023-cü 
ildə başa çatmış 5-ci raund 
qiymətləndirilməsinin uğurla 
nəticələnməsini dövlətimizin 
bu sahədəki qətiyyətli addım-
larının beynəlxalq təsdiqi kimi 
dəyərləndirib.
Z.Fətizadə həmçinin maliy-
yə kəşfiyyatı sahəsində tətbiq 
edilən ən son texnoloji yenilik-
lərdən bəhs edərək qeyd edib:
“Azərbaycan qanunvericili-
yinin ƏL/TM sahəsində baş 
verən cinayətlərin ağır cəza-
landırılmasını nəzərdə tutma-
sı, bu cinayətlərin ən yüksək 
səviyyədə təqibi dövlətin ma-
liyyə təhlükəsizliyinə verdiyi 
əhəmiyyətin bariz göstərici-
sidir və iqtisadi sabitliyin qo-
runmasına, beynəlxalq maliy-
yə sistemində etibarlı tərəfdaş 

kimi mövqeyinin gücləndiril-
məsinə xidmət edir. Bu mü-
barizənin gücləndirilməsi iq-
tisadi sabitliyi qoruyur, xarici 
investisiyaların cəlb edilmə-
sini, ümumi iqtisadi inkişafı 
stimullaşdırır, Respublikamı-
zın beynəlxalq maliyyə siste-
mindəki mövqeyini möhkəm-
ləndirir. Bu fəaliyyətlər yalnız 
hüquqi və iqtisadi aspektlərdən 
deyil, həm də dövlətin bey-
nəlxalq imicinin və ümumi təh-
lükəsizlik vəziyyətinin güclən-
dirilməsi baxımından da strateji 
əhəmiyyət kəsb edir.
Qeyd etmək lazımdır ki, bu 
mübarizə davamlı səylər, güclü 
hüquqi baza, effektiv inzibatçı-
lıq, beynəlxalq əməkdaşlıq tələb 
edir və Respublikamız bu sahə-
də fəaliyyətini beynəlxalq stan-
dartlara uyğun şəkildə qətiyyət-
lə davam etdirir. Çünki maliyyə 
təhlükəsizliyinin qorunması, 
təkcə bu günün deyil, həm də 
gələcəyimizi təmin edəcək 
əsas amillərdən biridir”.

Tədbirdə geniş məruzə ilə çıxış 
edən Azərbaycan Respublika-
sı Auditorlar Palatasının sədri, 
iqtisad elmləri doktoru, pro-
fessor Vahid Novruzov kitabın 
ərsəyə gəlmə zərurətindən və 
ölkəmizdə həyata keçirilən an-
tikorrupsiya siyasətindən bəhs 
edib. V.Novruzov vurğulayıb 
ki, cinayət yolu ilə əldə edilmiş 
əmlakın leqallaşdırılmasına 
(ƏL/TMM) qarşı kəsərli müba-
rizə aparmadan əlverişli inves-
tisiya mühitinin formalaşması 
və maliyyə bazarının dayanıq-
lılığı mümkün deyildir.
V.Novruzov qeyd edib ki, qa-
nunvericiliyin və dövlət proq-
ramlarının auditorlar qarşı-
sında yaratdığı öhdəliklərin 
icrasını günün tələbləri səviy-
yəsində təmin etmək məqsədilə 
Auditorlar Palatası bu sahədə 
öz fəaliyyətinə ilk növbədə 
cinayət yolu ilə əldə edilmiş 
əmlakın leqallaşdırılmasına və 
terrorçuluğun maliyyələşdi-
rilməsinə qarşı mübarizə üzrə 

normativ bazanın yaradılma-
sından başlanıb. Hələ 2009-
cu ildə “Cinayət yolu ilə əldə 
edilmiş pul vəsaitlərinin və 
ya digər əmlakın leqallaşdırıl-
masına və terrorçuluğun ma-
liyyələşdirilməsinə qarşı mü-
barizə haqqında” Azərbaycan 
Respublikasının Qanununun 
qəbul edilməsindən az bir müd-
dət sonra Palata tərəfindən bu 
qanunun auditorlar qarşısında 
yaratdığı öhdəliklərin yerinə ye-
tirilməsi istiqamətində auditor-
ların fəaliyyətlərinə Auditorlar 
Palatasının öz səlahiyyətləri çər-
çivəsində nəzarətin təşkili üzrə 
metodik göstəriş” təsdiq olun-
muş, növbəti illərdə isə qanun-
vericiliyin və dövlət proqram-
larının yaratdığı öhdəliklərin 
hər bir istiqaməti üzrə müvafiq 
qayda, təlimat, metodik göstəriş 
və s. materiallar hazırlanıb. Eyni 
zamanda bu istiqamətdə zəru-
ri təlim proqramları, nəzarət, 
araşdırma və intizam tədbir-
ləri üzrə də müvafiq sənədlər 

tərtib edib.
Sonra kitabın müəllifləri –Au-
ditorlar Palatasının Auditin 
hüquqi tənzimlənməsi və ci-
nayət yolu ilə əldə edilmiş 
əmlakın leqallaşdırılmasına və 
terrorçuluğun maliyyələşdiril-
məsinə qarşı mübarizə idarə-
sinin rəisi Elnur İbrahimov və 
Sərbəst auditor Şamxal Kəri-
mov nəşrin metodoloji əsasları 
barədə məlumat veriblər. Bil-
dirilib ki, hazırkı qlobal iqti-
sadi mühitdə uğur qazanmaq 
üçün təkcə texnoloji yeniliklər 
kifayət deyil, həm də idarəet-
mə fəlsəfəsində köklü dəyişik-
liklərə ehtiyac var.

Şamxal Kərimov xüsusilə da
xili resursların optimallaşdı-
rılması və kadr potensialının 
rəqəmsal transformasiyaya 
uyğunlaşdırılması məsələsinə 
toxunub. O bildirib ki, innova-
siya sadəcə yeni avadanlıqların 
alınması deyil, iş proseslərinin 
daha çevik və səmərəli qurul-
masıdır. Ş.Kərimovun fikrincə, 
yerli mütəxəssislərin bilik və 
bacarıqlarının mütəmadi artı
rılması gələcək layihələrin da-
yanıqlılığı üçün əsas təminat-
dır.
Daha sonra Elnur İbrahimov 
mövzunu strateji tərəfdaşlıq 
və korporativ kommunikasi-
ya müstəvisində davam etdi-
rib. O vurğulayıb ki, şəffaflıq 
və qarşılıqlı etimad prinsiplə-
ri üzərində qurulmayan heç 
bir biznes modeli uzunömür-
lü ola bilməz. E.İbrahimovun 
sözlərinə görə, müasir bazar 
şərtlərində rəqabətədavamlı-
lığı qorumaq üçün rəqəmsal 

həllərlə insani dəyərlərin sin-
tezini yaratmaq, tərəfdaşlarla 
münasibətləri yeni müstəviyə 
daşımaq lazımdır.
Tədbirdə Azərbaycan Respub-
likası Auditorlar Palatasının və 
Maliyyə Monitorinqi Xidmə-
tinin rəhbərliyi və nümayən-
dələri, Milli Məclisin deputatı, 
iqtisadçı-alim, akademik Zi-
yad Səmədzadə, İqtisadi Araş-
dırmalar Elmi-Tədqiqat İnsti-
tutunun direktoru, professor 
Yadulla Həsənli, Azərbaycan 
Professional Maliyyə Mene-
cerləri Assosiasiyasının İdarə 
Heyətinin sədri Nuriyyə Nov-
ruzova, Baş prokuror yanında 
Korrupsiyaya qarşı Mübarizə 
Baş İdarəsinin Təşkilati və infor
masiya təminatı idarəsinin pro-
kuroru İlkin Babazadə və küt-
ləvi informasiya vasitələrinin 
nümayəndələri iştirak ediblər.
Müzakirələrdə iştirak edən 
qonaqlar çıxış edərək, nəşrin 
ölkəmizin elmi və praktiki ki-
tabxanasına böyük töhfə ol-
duğunu bildiriblər. Natiqlər 
vurğulayıb ki, terrorçuluğun 
maliyyələşdirilməsinə qar-
şı mübarizənin yeni dövrün 
çağırışları ilə uzlaşdırılması 
milli təhlükəsizlik baxımın-
dan müstəsna əhəmiyyət kəsb 
edir və təqdim olunan bu fun-
damental nəşr yalnız nəzəri 
vəsait deyil, həm də praktiki 
fəaliyyətdə qarşıya çıxan çağı-
rışların həlli üçün konseptual 
baza rolunu oynayır.
Mərasim çərçivəsində iştirak-
çılara kitabın nüsxələri təqdim 
edilib və mövzu ətrafında ge-
niş fikir mübadiləsi aparılıb. 
Ekspertlər yekdil rəy bildirib-
lər ki, auditorların, mühasiblə-
rin və maliyyə nəzarəti orqan-
ları əməkdaşlarının peşəkar 
hazırlığının artırılması, nəticə 
etibarilə Azərbaycanın beynəl
xalq maliyyə reytinqlərindəki 
mövqeyinin daha da yük
səlməsinə və milli iqtisadiyya-
tın şəffaf əsaslarla inkişafına 
birbaşa töhfə verəcəkdir.
Təqdimat mərasimi müasir 
dövrün iqtisadi təhdidlərinə 
qarşı vahid platformadan çıxış 
etməyin və bilik mübadiləsi-
nin vacibliyini bir daha təs-
diqləyib.

ABŞ Ticarət Nazirliyinin Beynəlxalq Ticarət Ad-
ministrasiyası və ABŞ-Azərbaycan Ticarət Palatası 
(USACC) strateji tərəfdaşlıq qurmaq niyyətlərini 
açıqlayıblar.
Trend-in xüsusi müxbirinin məlumatına görə, bu 
barədə ABŞ Ticarət Departamentinin köməkçi kati-
binin müavini Bill Quidera ABŞ-Azərbaycan Ticarət 
Palatasının 30 illiyinə həsr olunmuş ABŞ-Azərbay-
can ticarət və biznes konfransında bildirib.
“Biz ABŞ-Azərbaycan Ticarət Palatası ilə əmək-
daşlığı davam etdirməyə və Azərbaycanda biznes 
fəaliyyəti göstərən şirkətləri dəstəkləməyə hazırıq. 
ABŞ Ticarət Departamentinin Beynəlxalq Ticarət 
Administrasiyası və "USACC" Cənubi Qafqaz re-
gionunda regional ticarəti artırmaq və məhsuldar-
lığı yüksəltmək üçün strateji tərəfdaşlığa girmək 
niyyətlərini açıqlayıblar. Bu, çox vacibdir. Hər şey 
ABŞ-Azərbaycan Ticarət Palatası və Azərbaycan 
hökumətindən başlayır”, – deyə o bildirib.
Bill Quidera qeyd edib ki, "USACC" artıq 30 ildir 
ABŞ ilə münasibətlərin gücləndirilməsi istiqamə-
tində fəaliyyət göstərir.
“İnanırıq ki, bu səylərin nəticələrini bu gün çox 
əhəmiyyətli miqyasda görürük. Prezident Trampın 
avqustun 8-də ev sahibliyi etdiyi sammit, ardınca 
vitse-prezident Vensin səfəri böyük əhəmiyyət kəsb 
etdi. Biz bu əlaqələri daha da gücləndirməyi səbir­
sizliklə gözləyirik və hesab edirik ki, bu səfərlər 

münasibətlərimizin əhəmiyyətinin vacib sübutu­
dur”, - deyə o əlavə edib.
Bill Quidera vurğulayıb ki, Ticarət Nazirliyi bu 
münasibətlərə böyük dəyər verir və ənənəvi olaraq 
enerji, süni intellekt və regional əlaqələrə yönəlmiş 
nümayəndə heyətləri və tədbirləri əhatə edən birgə 
proqramların təşkili səylərini davam etdirəcək.
"USACC"nin icraçı direktoru Natiq Baxışov isə bil-
dirib ki, ABŞ-Azərbaycan Ticarət Palatası üçün ABŞ 
Ticarət Departamenti ilə tərəfdaşlıq qurmaq böyük 
şərəfdir.
“Dəstəyinizə görə çox təşəkkür edirəm. Birlikdə 
ABŞ və Azərbaycan arasında daha güclü münasi­
bətlər quracaq və regional əməkdaşlığı gücləndirə­
cəyik”, - deyə o əlavə edib.

2025-ci ildə Azərbaycan və Av-
ropa İttifaqına (Aİ) üzv ölkələr 
arasında ticarət dövriyyəsinin 
həcmi 19,770 milyard ABŞ dol-
ları olub.
Trend Dövlət Gömrük Ko-
mitəsinə istinadən xəbər verir 
ki, bu, 2024-cü ildəki göstərici 
ilə müqayisədə 177,4 milyon 
ABŞ dolları və yaxud 0,9% 
çoxdur.
Hesabat ilində Azərbaycanın 
Aİ ölkələrinə ixracının dəyə-
ri 0,8% artaraq 16,9 milyard 
ABŞ dolları, idxalının dəyəri 
isə 1,6% artaraq 2,826 milyard 
ABŞ dolları olub.
Hesabat ili ərzində Aİ ölkələ-
rinin Azərbaycanın ümumi ix-
racında payı 67,66%, idxalında 
payı isə 11,59% olub.
Təkcə bu ilin yanvar ayında 
isə Azərbaycan və Avropa İtti-
faqına (Aİ) üzv ölkələr arasın-
da ticarət dövriyyəsinin dəyə-
ri 1,781 milyard ABŞ dolları 

təşkil edib. Bu, 2025-ci ilin eyni 
dövrü ilə müqayisədə 837,9 
milyon ABŞ dolları və ya 1,5 
dəfə azdır.
Məlumata əsasən, ötən ilin 
eyni dövrü ilə müqayisədə bu 
ilin yanvar ayında Azərbay-
canın Aİ ölkələrinə ixracının 

dəyəri 1,5 dəfə azalaraq 1,597 
milyard ABŞ dolları, idxalının 
dəyəri isə 13,4% azalaraq 184,3 
milyon ABŞ dolları olub.
Hesabat ayı ərzində Aİ ölkələ-
rinin Azərbaycanın ümumi ix-
racında payı 71,42%, idxalında 
payı isə 14,15% olub.

